
Қазақстан Республикасы
Сауда және интеграция министрлігі


Маған «Қазақстанның тікелей сатулар қауымдастығы» ЗТБ-нан «Таңбалауға жататын тауарлар тізбесін және оны енгізу мерзімін айқындау туралы» Қазақстан Республикасы Сауда және интеграция министрлігі бұйрығының жобасына (бұдан әрі — Жоба) қатысты өтініш келіп түсті.
Жобада таңбалауға жататын тауарлар тізбесін кеңейту, оның ішінде 2026 жылғы 1 қыркүйектен бастап 86-142-тармақтар бойынша тағамға арналған биологиялық белсенді қоспаларды (бұдан әрі — ББҚ) міндетті таңбалауды енгізу көзделген.
Қауымдастық Қазақстан Республикасында тауарларды таңбалауға жататын тізбеге енгізудің белгіленген рәсімі сақталмағанын көрсетеді.
Атап айтқанда, «Сауда қызметін реттеу туралы» Қазақстан Республикасы Заңының 7-2-бабы 4-тармағына сәйкес салалық мемлекеттік органдар реттеушілік әсерді талдауды (бұдан әрі — РӘТ) жүргізуге және пилоттық жобалардың нәтижелері бойынша, сондай-ақ таңбалауды енгізудің орындылығын бағалау негізінде жаңа позицияларды енгізу жөнінде ұсыныстар енгізуге міндетті.
Сонымен қатар, Жоба тиісті РӘТ жүргізілместен СЭҚ ТН кең ауқымды позициялары бойынша таңбалауды енгізуді көздейді, бұл заңнама талаптарына қайшы келеді және негізсіз реттеу тәуекелін туындатады. Бұл туралы Қауымдастық та, «Атамекен» Қазақстан Республикасының Ұлттық кәсіпкерлер палатасы да бірнеше рет мәлімдеген.
Еуразиялық экономикалық одақ Кеңесінің 2024 жылғы 24 қыркүйектегі № 99 шешімімен мүше мемлекеттердің таңбалауды енгізу мерзімі мен тәртібін дербес айқындау құқығы расталғанына қарамастан, бұл ұлттық заңнаманы, сондай-ақ реттеудің негізділігі, ашықтығы және жариялылығы қағидаттарын сақтау міндетінен босатпайды. Белгіленген рәсімдерді сақтамай таңбалауды жедел енгізу адалдық қағидаттарының және кәсіпкерлік субъектілерінің мүдделерін қорғаудың бұзылуына әкелуі мүмкін.
«Атамекен» ҰКП-ның ақпараты бойынша, ББҚ-ны таңбалау және қадағалау жөніндегі пилоттық жоба 2025 жылғы 31 желтоқсанда аяқталған. Алайда бүгінгі күнге дейін таңбалау тәртібін реттейтін нормативтік құқықтық акт бекітілмеген. Ресми бекітілген қағидалар мен тізбені қалыптастыру критерийлері болмаған жағдайда міндетті талаптарды енгізу құқықтық айқынсыздықты туындатады, сондай-ақ техникалық тұрғыдан күрделі шешімдерді (Data Matrix, криптографиялық қорғау, агрегаттау) енгізуге байланысты бизнес үшін елеулі қаржылық және әкімшілік тәуекелдерге әкеледі.
Аталған ескертулер «Атамекен» ҰКП-ның қорытындысында да көрініс тапқан (қоса беріледі).
Жоғарыда баяндалғандарды ескере отырып, Қауымдастық мынадай шарттар орындалғанға дейін ұсынылып отырған редакцияда ББҚ-ны міндетті таңбалауды енгізуден бас тартуды ұсынады:
- «Сауда қызметін реттеу туралы» Қазақстан Республикасы Заңына сәйкес толыққанды РӘТ жүргізу және оны жария талқылау;
- ББҚ-ны таңбалау және қадағалау тәртібін регламенттейтін нормативтік құқықтық актіні бекіту;
- таңбалауға жататын тауарларды іріктеудің нақты критерийлерін және оларды қолдану әдістемесін әзірлеу.
Тәуекелдерді азайту және кәсіпкерлік субъектілерінің тиісті бейімделуін қамтамасыз ету мақсатында таңбалау және қадағалау қағидалары ресми жарияланған күннен бастап кемінде бір жылдық өтпелі кезең белгілеу орынды деп саналады.
Қолданыстағы редакцияда Жоба мерзімінен бұрын ұсынылған, кәсіпкерлік қызметке әсерді бағалаудың заңнамамен бекітілген тетіктерін толық көлемде ескермейді, тауарларды іріктеудің нақты критерийлерін қамтымайды және ұсынылып отырған реттеу шараларының тиімділігін растамайды.
Осыған байланысты Қазақстан Республикасы Денсаулық сақтау министрлігі мен «Қазақтелеком» АҚ қатысуымен, менің төрағалығыммен, реттеушілік әсерді талдаудың (РӘТ) болмау себептерін түсіндіру, сондай-ақ ББҚ-ны міндетті таңбалауды енгізу мерзімдерін таңбалау және қадағалау қағидалары ресми жарияланған күннен бастап кемінде бір жылға кейінге қалдыру мәселелері бойынша кеңес өткізуді сұраймын.

	Қосымша: өтініш және сараптамалық қорытынды (2 файл).


Қазақстан кәсіпкерлерінің
құқықтарын қорғау жөніндегі уәкіл                                                Қ. Нұров

